
З А П И С Н И К

Од Петнаесеттата седница на
Советот на Општина Гази Баба,
одржана на 16.10.2018 година

Седницата започна во 12,20 часот.

Седницата ја отвори и со неа раководеше, Претседателот на Советот на
Општина Гази Баба, Тони Бојковски.

На седницата присуствуваа мнозинство членови на Советот, со што истиот
можеше да расправа и полноправно да одлучува.

Освен членовите на Советот, на седницата присуствуваа:Претставник од
јавната установа за деца - детска градинка Детска радост - Општина Гази Баба -
Скопје, претставник од ООУ Његош - Скопје, претставник од ЈКП ''Гази Баба - 2007'' -
Скопје, присутни граѓани од УЗ и МЗ на подрачјето на општината и претставници од
општинската администрација.

Пополнетиот евидентен лист е доказ за присуството на член на Советот на
седницата во тековниот месец.

**********
По Нацрт - Записникот од Четиринаесеттата седница на Советот на Општина

Гази Баба:

Советот го усвои Записникот од Четиринаесеттата седница на Советот на
Општина Гази Баба, со 27 гласа ''ЗА''.

Член на Совет - Јорданчо Тодосиев (коалиција предводена од СДСМ):

Упати процедурална забелешка до претседателот на совет околу
применување на одредбите од член 144 од Деловникот на Советот на Општина Гази
Баба, односно дали присутните граѓани се уредно најавени и е одобрено нивното
присуство. Барам со име и презиме да добиеме податок кој е присутен на седницата
на советот.

Претседател на Совет - Тони Бојковски:

Седниците се јавни. Граѓаните се претходно најавени и присуството е
одобрено од моја страна. Се задолжува службата да обезбеди податоци за
присутните во салата за одржување на седници на советот.

Член на Совет - Андреа Најденовски (коалиција ''За подобра Македонија''):

Пред половина час по електронски пат од стручната служба добивме
известување за донесена Одлука за поништување на Одлуката за распишување на
избори во урбаните и месните заедници, од страна на Градоначалникот на
општината. Бев фрапиран и многу ми е жал што денес тука не è присутен
Градоначалникот. Изборите се одржаа во најдобар ред. Во претходен договор со

Градоначалникот се договоривме да има по еден член на советот и службеник од
администрацијата на секое место. Јасно го прашав да не има проблем со оглед на
тоа што се прекршени одредби од одлуката за определување на советници, на што
добив јасна гаранција дека нема да има никаков проблем. Ова е срамно што се
случува и навистина не ми е јасно зошто одлуката е донесена. На завршени избори
да се поништува одлука за распишување на избори е невозможно. Ќе се провери
законитоста на оваа одлука. Ние постојано се договараме со Градоначалникот за
најразлични работи, при што ние како советничка група ќе го исполниме а тој не го
исполнува договореното.

Член на Совет - Милица Бубало (коалиција предводена од СДСМ):

Во образложението на одлуката е јасно наведено поради кои причини е
поништена одлуката. Јасно стои кој поднел претставка до ДИЛС во која се
наведуваат определени неправилности во постапката. Јас молам за одговор кој од
советниците поднел претставка до ДИЛС ?. Истовремено да упатам прашање до
претседателот на комисијата за урбанизам, комунални работи, сообраќај и заштита
на животната средина, кои се причините поради кои денес во 10 часот не се одржа
презакажаната седница на комисијата.

Член на Совет - Александар Трајковски (коалиција ''За подобра Македонија''):

Очигледно Градоначалникот со својот кукавичлук немаше доблест да дојде во
оваа сала па треба колешката Бубало да биде негов портпарол. Барам од стручната
служба да ни обезбеди примерок од записникот од извршениот вонреден
инспекциски надзор, од причина што согласно информациите со кои располагам,
такви напатствија за поништување на одлука од инспекторатот не се содржани во
записникот.

Барам пауза од 15 минути. Барањето е поткрепено од 5 советници.

Претседател на Совет - Тони Бојковски:

Исполнети се условите во согласност со Деловникот.

Давам пауза од 15 минути

Ја задолжувам стручната служба да го обезбеди записникот од извршениот
вонреден инспекциски надзор.

По паузата.

Член на Совет - Александар Трајковски (коалиција ''За подобра Македонија''):

Го добивме записникот од извршениот вонреден инспекциски надзор каде
очигледно е дека Градоначалникот и колешката Бубало не ја говорат вистината.
(Записникот го прочита во целост). Колешке Бубало, никаде не пишува дека има
насоки за поништување на изборите. Изборите се поништуваат поради паниката кај
вас. Граѓаните Ви дадоа црвен картон и при избор на советите на урбаните и
месните заедници и на референдумот на 30-ти септември. 2.000 гласа помалку
изгубивте од претходните избори. За сите овие прекршувања, ние како советничка
група ќе ја истераме постапката и ќе поднесеме соодветна кривична пријава против

Градоначалникот, со барање за притвор од 30 дена поради злоупотреба на
службената должност и овластување. Срамно и скандалозно е што немаше доблест
да седне тука и да се соочи и со советниците и со граѓаните. Ова самоволие набрзо
ќе заврши, ќе дојдат избори на кои граѓаните ќе го испратат СДСМ на буништето на
историјата. ВМРО-ДПМНЕ и коалицијата нема да дозволат волјата на граѓаните
искажана на фер и демократски избори при избор на советите на УЗ и МЗ да не се
почитува. Ќе дојде време кога во Република Македонија ќе преовлада правната
држава а Градоначалникот ќе одговара за своите постапки.

Член на Совет - Милица Бубало (коалиција предводена од СДСМ):

Претседетале мислам дека треба да се држиме до темата на дискусија. Јас
само го прочитав образложението на одлуката. Јас ја побарав претставката да ја
видам. Зарем за тоа немаме право и не обвинувате дека лажеме. Ние пак не ја
добивме претставката, добивме записник но не и претставката. На крај ќе излезе
дека Вашата советничка група ја поднела претставката. Незнам зошто ме
обвинувате дека лажам.

Член на Совет - Александар Трајковски (коалиција ''За подобра Македонија''):

Претставката ја имате во ДИЛС, немојте да манипулирате. Инспекторот дојде
и изврши надзор. Во записникот нема напатствие дека треба да се поништи одлуката
за распишување на избори. Зошто Градоначалникот не дојде денес за да му
објаснам дека токму тој кажа по еден советник да има. Со самата одлука за
распишување на избори, тој ги прекрши правилата каде определи само еден ден за
спроведување на гласање. Тој требаше да има доблест и да дојде тука на седница.
Би упатил апел до граѓаните кои ги избраа своите претставници во УЗ и МЗ,
изборите беа демократски и резултатите се валидни, изборите нема да се поништат.
Има закон во оваа држава. Ние како совеници ќе ја истераме постапката до крај и за
ова ќе има одговорност.

Член на Совет - м-р Живко Белчев (коалиција ''За подобра Македонија''):

Да не должам, само да објаснам што беше констатирано при гласањето во УЗ
Триангла каде бев присутен како претставник од Советот на Општина Гази Баба. Во
кутијата за гласање имаше ливчиња кои всушност не беа гласачки ливчиња, на кои
беа наведени имиња за лица за кои треба да се гласа. Од тие причини се поништени
изборите во УЗ Триангла. Не се поништени на места каде се било регуларно.

Член на Совет - Зоран Стојанов (коалиција предводена од СДСМ):

Очигледно е дека колегата Трајковски се спрема за новиот состав на
Собранито на Република Македонија, само незнам дали ќе има доволно места. Овој
записник од ДИЛС е направен заедно со раководителот на одделението за поддршка
на советот и работните тела на советот. Кога ќе ја добиеме крајната одлука од
инспекторатот, ќе можеме да ја коментираме. Ние однапред неможеме да знаеме
каква ќе биде крајната одлука, освен ако вие колега Трајковски го знаете однапред
исходот. По дискусијата денес јас можам да заклучам дека вие како советничка група
сте во постојана комуникација со Градоначалникот и го советувате што да прави. Јас
на пример не сум во таква улога. Во врска со дискусијата на колегата Белчев,
немаше само ливчиња од тој тип во УЗ Триангла, туку имаше и на други места. На
минатата седница сами ги донесовте одлуките, без наше присуство, со изговор дека

сме закасниле 15 минути, без да се развие дискусија. Во Стајковци имаше
забелешка од ваш советник за изборниот процес, па сепак не се поништија изборите.
Имате селективен пристап, треба да бидеме коректни. Во записникот ништо децидно
не è кажано.

Претседател на Совет - Тони Бојковски:

Да го оставиме настрана правниот дел. Градоначалникот ги распишува
изборите и тој го прекрши правилата и од тие причини се поднесе претставка. Кога
дозна дека е поднесена тој не повика кај него во канцеларија каде јасно рековме
дека вака неможе да помине. Ако има потреба од седница на совет, истата ќе се
свика. Тој рече дека ако може да помине нека има по еден советник и по еден или
двајца од администрација. Неможе советник да брои а администрацијата само немо
тоа да го набљудува. Прв пат имаме крајно регуларни избори каде се гласаше
масовно поради потреба од формирање на советите на урбаните и месните
заедници. Месната заедница е основна клетка на општетството и тоа мора да
функционира. Со формирани урбани и месни заедници се олеснува животот на
граѓаните и многу полесно ќе функционира и Градоначалникот и советот на
општината.

Член на Совет - Зоран Стојанов (коалиција предводена од СДСМ):

Да направиме мала хронологија на настаните. Правилата на ваша
иницијатива беа донесени. ВМРО-ДПМНЕ во овој совет има мнозинство. Правилата
се јасни, одлуката на овој совет е јасна околу присуство на двајца советници на
секое место. Ако сте поднеле претставка зошто не инсистиравте тогаш
Градоначалникот да ја поништи одлуката за распишување на избори. Неможам да се
сложам со тоа. Записниците од секое место се многу јасни. Таму има забелешки
јасно навдени. Мора еднакво да ги гледаме работите. Сите треба да работиме во
интерес на граѓаните. Еве како пример ајде денес да видиме дали на оваа седница
ќе поминат двата ДУП-ови кои беа симнати од дневниот ред на минатата седница на
советот.

Претседател на Совет - Тони Бојковски:

Колега Стојанов, ние со одлука на советот имаме определено по двајца
советници на секое место. Ако некој не дошол, тогаш несакал да дојде. Го спомнавте
Стајковци, во записникот стои забелешка дека граѓани носеле потсетник за кого
треба да се гласа. Значи за разлика од УЗ Триангла, овие потсетници не завршиле
во гласачките кутии. Разликата во гласови беше огромна и не влијае на крајниот
исход на гласањето за одредено место.

Член на Совет - Андреа Најденовски (коалиција ''За подобра Македонија''):

Колега Стојанов, во вашето прво излагање спомнавте дека ние сме се
договарале со Градоначалникот, а вие не сте знаеле за тоа. Ние бевме на состанок
веднаш после вашата советничка група. Упатив прашање до Градоначалникот зошто
не сме заедно во салата. Добив одговор дека поради просторни услови беа закажани
посебни состаноци. Добивме јасен одговор дека договореното е исто и за двете
советнички групи односно тоа што било разговарано со едната ќе биде  разговарано
и со другата советничка група. Во врска со изборите, имавме урбани и месни
заедници каде ги загубивме избори но постапката беше спроведена во согласност со

правилата и тие избори не беа поништени.

Член на Совет - Дејан Димитровски (коалиција предводена од СДСМ):

Стотици пати сум кажал ''ми се превртува стомакот'' од тоа гордеење како 150
биле за ВМРО-ДПМЕ а 50 биле за СДСМ. Граѓаните не ги интересира тоа, нив ги
интересираат резултати во услови кога имаме дупки по улици, недонесени планови.
Ни дишат во врат, јас ве молам да седнеме и да се договориме. Излезете од
партиските шеми. Ова е молба од моја страна, да работиме за граѓаните, ништо не è
направено за општината.

Член на Совет - Александар Трајковски (коалиција ''За подобра Македонија''):

Колегата Стојанов не è тука. Советот на општината не носи одлука за
распишување на избори, туку тоа го прави Градоначалникот. Таа е донесена на
12.09.2018 година а на 15.09 и 16.09.2018 година се денови за прием на
кандидатури. Оттука започнува кршењето на правилата од страна на
Градоначалникот. Јас претходно истакнав дека ќе поднесеме кривична пријава, а
како доказ ќе го приложам записникот од ДИЛС. Вас колеги од СДСМ ќе ве
предложам за сведоци, да ве повика јавниот обвинител да дадеме изјави дека се
прекршени правилата. Вие со вашите излагања денес јасно потврдувате дека се
прекршени правилата и поради тоа ќе ве предложам да дадеме изјави дека
Градоначалникот ги прекршил правилата и ќе бараме да му биде одредена мерка
притвор, се со цел да не го повтори делото и во наредниот период.

Член на Совет - Елизабета Стојменова (коалиција ''За подобра Македонија''):

Записникот на ДИЛС се чита, но не се чита докрај. Во записникот на крај јасно
стои дека не се ставени забелешки. Во спортски жаргон ''кој губи има право да се
лути''. Ги загубивте изборите за урбани и месни заедници а не беше успешен ниту
референдумот. Јас ве разбирам дека ве фаќа паника. Пак ќе повторам од оваа
говорница, ако нешто не ви е јасно кажете, ќе ви одржиме обука. Не è фер спрема
избраните членови на советите во урбаните и месните заедници кои волонтираат на
таа функција. И јас не бев задоволна од резултатите во УЗ Железара, каде
недостасуваа околу 20 гласа, но не се дрзнавме да ги поништиме изборите. Срамно
е ова што го правите. Градоначалникот неможе уште 3 години до истекот на
мандатот да се крие и да не се појавува на седници на совет.

Член на Совет - м-р Мартин Ристов (коалиција предводена од СДСМ):

Се сложувам со колегата Димитровски дека треба да се работи на
реализација на проекти во насока на поквалитетен живот на граѓаните. Ова околу
изборите е гола политика и продавање на класична приказна и не е ништо повеќе од
тоа. Колешке Стојменова, се сложувам со вас но не заборавајте дека на минатата
седница сами ги донесовте одлуките без наше присуство. Јас јасно кажав на
седницата дека го повикуваме Градоначалникот да ги поништи изборите во сите
урбани и месни заедници а не во одредени урбани односно месно заедници. Имавме
двоен аршин при постапување во однос на извештате и поништувањето на изборите
во одредени места.

Член на Совет - Александар Трајковски (коалиција ''За подобра Македонија''):

Нема потреба понатаму да дискутираме. Дискусијата на колегата Ристов јасно
укажува дека по партиска директива од СДСМ, Градоначалникот на Општина Гази
Баба ги поништи изборите. Како советници на советничката група предводена од
ВМРО-ДПМНЕ, нема потреба понатаму да дискутираме.

Член на Совет - м-р Мартин Ристов (коалиција предводена од СДСМ):

Јас знам дека после 11 години власт на централно и 30 години на локално
ниво е тешко да се изгуби власта. Тешко е кога Европа и САД ќе ти го завртат грбот
и во иднина ќе нема со кого да коалицираш. И знам дека тоа ја предизвикува вашата
нервоза и ве лажеа дека скоро ќе се вратите на власт, а и вам ви е јасно дека уште
долго време нема да се вратите на власт. Јас на минатата седница јасно реков дека
во 95% од изборите во урбаните и месните заедници имаше одредени
нерегуларности. Поништувањето на изборите го баравме врз основа на правни
аргументи. Работете во интерес на граѓаните а не од гола политика. Само идеи и
реализација на проекти можат да донесат нешто.

Член на Совет - Јорданчо Тодосиев (коалиција предводена од СДСМ):

Претставката ја имам пред мене. Истата е потпишана од советничкат група на
коалицијата ''За подобра Македонија'' со исклучок на претседателот на советот на
Општина Гази Баба. Претставката е поднесена на 14.09.2018 година. Од содржината
се гледа дека самите вие барате да се поништи одлуката за распишување на
избори.

Претседател на Совет - Тони Бојковски:

Очигледно колега Тодосиев не се разбираме. Јасно претходно се истакна од
ова говорница дека веднаш штом Градоначалникот дозна за поднесената претставка
не повика на состанок и двете советнички групи во различни термини. Побаравме
одговор зошто не сме заедно, добивме одговор - поради немање на просторни
услови. Јасно беше истакнато дека тоа што е разговарано и договорено со
советничката група на коалицијата предводена од СДСМ, ќе биде разговарано и
договорено со советничката група на коалицијата ''За подобра Македонија''. Беше
договорено да се оди на избори. Зошто воопшто ако се повикал на претставката не
ја поништил одлуката за распишување на избори тогаш а не по одржување на
изборите. Претставка по одржување на изборите немало па да се повикал на таа
нова претставка. Многу е јасно дека политиката не треба да ја мешаме во работата
на советот. Само за потсетување до колегата Ристов, Општина Гази Баба сеуште
работи по проекти донесени односно гласани од претходниот состав на советот. Тој
ги носи проектите а ги реализира Градоначалникот преку општинската
администрација. Сеуште Град Скопје денар не ни дал, празна е касата од причина
што големите фирми градат дивоградби без одобрение за градба и без наплатени
комуналии. Во оваа прилика да истакнам а гледам дека тука е присутен и
раководителот на секторот за урбанизам и градежно земјиште. Сега бараме писмен
извештај што се гради таму (кај Електроелемент). Ако некој мисли од
администрацијата дека советниците без разлика од која политичка провиниенција
припаѓаат се ништо и неважни - ја погрешиле адресата. Ако не работи службеникот
одговорно ќе си сноси одговорност. На минатата седница по дадена пауза од два
часа на предлог на Градоначалникот, комисијата за урбанизам на Советот на
Општина Гази Баба во присуство на службеник/ци од секторот за урбанизам и
градежно земјиште, отидовме на лице место, многу јасно и недвосмислено

прашавме - што е ова што се гради на лице место на просторен опфат кој е содржан
во Предлог-ДУП кој требаше да се донесе на минатата седница на советот. Добивме
одговор - незнаме!?. Е сега бараме писмен извештај што се гради на тој простор, кој
го гради, врз основа на кое барање, врз основа на кое одобрение за градење
издадено од општината. Неможе некои од големите гиганти да градат без тоа никој
да го знае од општината и без притоа да има одобрение за градење и наплатени
комуналии, а за обична ограда граѓаните да ја поминуваат целата процедура. Одсега
нема разговарање усно туку исклучиво писмено. Пак ќе повторам, барам писмен
извештај од секторот за урбанизам и градежно земјиште за горенаведеното.

Член на Совет - Александар Трајковски (коалиција ''За подобра Македонија''):

Колега Тодосиев претставката треба во целост да ја прочитате а не во делови
кои Вам ви одговараат. Имено, баравме ДИЛС веднаш по приемот на истата да
донесе времена мерка за запирање на процесот на приемот на кандидатури, од
причина што повлекува финансиски и правни последици. Значи сме барале тогаш на
почетокот да се запре процесот. Е сега тоа што сметавте дека ќе победите на
изборите, а не победивте, па отпосле поништувате одлука за распишување на
избори е друга работа. Не, претставката е поднесено со барање за определување на
времена мерка, која не била определена и претставката повеќе нема правно дејство.

Член на Совет - Јорданчо Тодосиев (коалиција предводена од СДСМ):

Колега Трајковски, знаете дека со својата претставка сторивте грешка. На
мината седница донесовте одлуки без наше присуство и без да дебатираме.
Записникот од ДИЛС е составен на 05.10.2018 година. Што се однесува до списокот
кој тука од ова говорница го покажа колегата Белчев за УЗ Триангла, не è единствен
случај. Вакви списоци на убава мрсна хартија беа констатирани и во МЗ Булачани.
Ве молам колега Трајковски да дадете информација колку вкупно граѓани гласале во
УЗ Автокоманда ?

Член на Совет - Александар Трајковски (коалиција ''За подобра Македонија''):

При избор на совет на УЗ Автокоманда гласаа 281 граѓанин, но околу
регуларноста да го истакнам и следното: Извесен Сашо влезе да присуствува при
броењето на гласовите во име на колешката Бубало. Беше замолен да ја напушти
просторијата. Го контактирав веднаш Градоначалникот телефонски и добив одговор
да не разговарам воопшто со таа личност, туку да повикам полиција за да го
отстрани. Ако сакате ајде да потрошиме два дена и за секоја УЗ и МЗ тука во оваа
просторија да ги провериме материјалите за секој од облиците на месната
самоуправа. Доколку било се во ред, сите 13 советници да си поднесете оставки од
функциите.

Член на Совет - м-р Мартин Ристов (коалиција предводена од СДСМ):

Ве молам претседателе да се придржувате до темата на дискусија. Што се
однесува до изборниот процес, како советник во овој состав на советот,
разгледувајќи ја претставката и можам да истакнам дека ВМРО-ДПМНЕ и ние имаме
идентичен став но во различни временски дистанци, односно со претставката вие
сте барале поништување пред одржување на изборите а ние по одржување на
изборите, но сме на ист став дека изборите треба да се поништат.

Член на Совет - Андреа Најденовски (коалиција ''За подобра Македонија''):

Ве слушам и се чудам, неможам да поверувам како не ви е срам да не ја
говорите вистината. (ја повтори претходната дискусија во однос на закажаниот
состанок, дискутираното и договореното на одвоените состаноци на советничките
групи со Градоначалникот).

Член на Совет - Јорданчо Тодосиев (коалиција предводена од СДСМ):

Колега Трајковски ако во УЗ Автокоманда за 3 часа гласале дури 281 граѓанин,
очиглено е дека таму имало нерегуларности.

Претседател на Совет - Тони Бојковски:

За повреда на редот на седницата, во согласност со член 72 став (1) од
Деловникот на Советот на Општина Гази Баба, изрече мерка - опомена до членот на
советот м-р Мартин Ристов.

Коментар од стручната служба: Согласно член 72 став (2) од Деловникот на
Советот на Општина Гази Баба, изречената мерка се внесува во записникот од
седницата.

Член на Совет - Милица Бубало (коалиција предводена од СДСМ):

Претседателе мислам дека треба секому да му дадете можност да се искаже
од оваа говорница.

Претседател на Совет - Тони Бојковски:

Барам пауза од 30 минути. Барањето е поткрепено од 5 советници.

Исполнети се условите во согласност со Деловникот.

Давам пауза од 30 минути

По паузата.

Член на Совет - Милица Бубало (коалиција предводена од СДСМ):

Да ја разјасниме целата ситуација. Поднесена е претставка до ДИЛС. На
23.09.2018 година се спроведени изборите. На 28.09.2018 година на седница на
совет се донесени одлуките без присуство на нашата советничка група. На
05.10.2018 година, врз основа на претставката е извршен вонреден инспекциски
надзор во Општина Гази Баба. Градоначалникот денес на 16.10.2018 година ја носи
одлуката за поништување на одлуката за распишување на изборите.(Во
понатамошната дискусија го цитираше образложението на донесената одлука).
Колега Трајковски манипулирате тука од оваа говорница дека јас сум се јавила на
извесен Сашо да дојде и да присуствува на броење на гласовите во мое име ?!. Со
кое право се повикувате во мое име и манипулирате ?.

Член на Совет - Андреа Најденовски (коалиција ''За подобра Македонија''):

Колешке Бубало јас стварно незнам кој дел не ви е јасен. Се правите
недоветни. Пак ќе повторам, ако ја зел претставката во предвид Градоначалнкот
пред одржување на изборите ќе ја поништеше одлуката за распишување на избори.
По одржување на избори се поништува одлуката за распишување на избори. Па
срамота е !.

Член на Совет - Милица Бубало (коалиција предводена од СДСМ):

ДИЛС извршил надзор по одржување на изборите. Ајде да разјасниме кој е во
право и што сакал ДИЛС да каже со наводите во записникот.

Член на Совет - Андреа Најденовски (коалиција ''За подобра Македонија''):

Многу сме реални ние како советничка група, за разлика од вас. Одржани се
избори по однапред договорени работи меѓу нас како советници и Градоначалникот.

Претставник од општинската адмнистрација - Васко Апостоловски:

Во интерес на вистината и објективноста потребно е да ги разјасниме
работите, хронолошки од почеток до крај, од причина што очигледно е дека некои
работи околу датумите не се докрај јасни. ДИЛС постапи по претставка поднесена од
советничката група предводена од ВМРО-ДПМНЕ од 14.09.2018 година. Јас бев
телефонски контактиран од овластениот инспектор на самиот ден определен за
вршење на надзорот, односно 05.10.2018 година. Тој дојде во мојата канцеларија и
на самиот почеток побарав објаснување за содржината на претставката односно
дали истата е насочена против мојата и работата на одделението со кое раководам.
Ми беше одговорено дека истата не è насочена против мене односно одделението
со кое раководам. Од тие причини јас не се запознав воопшто со содржината на
претставката. Од мојата канцеларија заминавме во кабинетот на Градоначалникот
во 12:09 часот. Градоначалникот претходно беше информиран од мојата страна за
истекување на законскиот рок за објавување на актите донесени на 14-тата седница
на советот. Укажав дека доколку тој смета дека одреден пропис не треба да биде
објавен, да се донесе решение за запирање од објавување во ''Службен гласник на
Општина Гази Баба''. Одлуката предмет на расправа во овој момент на седницата на
советот е донесена денес од страна на Градоначалникот на Општина Гази Баба.
Рано изутрина бев информиран од неговиот кабинет, ми беше доставена одлуката и
постапив согласно неговото задолжение и истата се објави во ''Службен гласник на
Општина Гази Баба'' бр.17/18. Не станува збор за одлука за поништување на
изборите, која ингеренција е исклучиво и само во надлежност на советот, туку
станува збор за одлука со која се поништува одлуката за распишување на изборите
донесена од Градоначалникот на Општина Гази баба. Станува збор за одлука со
правно дејство (ex tunc) со која се поништуваат сите правни дејства превземени од
12.09.2018 година како ден на донесување на одлуката за распишување на изборите.
Сите правни дејствија се поништени. Во таа насока а пред усвојување на
предложениот дневен ред, мене ми е должност претседателе на совет да ве
информирам дека има потреба првите 4 точки од предложениот дневен ред да се
симнат поради безпредметност, односно како истите воопшто и да не биле
донесени. Ова е особено важно како стручна служба да го укажеме пред да се усвои
дневниот ред. На вас како совет останува како ќе постапите. Доколку сепак се

донесат одлуките, ние сме должни во секој случај по истите да постапиме.

ПО ПРЕДЛОЖЕНИОТ ДНЕВЕН РЕД:

Претседател на Совет - Тони Бојковски:

За работата на седницата на Советот го предложи дневниот ред кој е
доставен со решението за свикување на седницата.

Член на Совет - Александар Трајковски (коалиција ''За подобра Македонија'')
предложи изменување и дополнување на дневниот ред, и тоа:

Точките ''1'', ''2'', ''3'', ''4'', ''6'', ''7'', ''8'', ''9'', ''10'', ''11'' и ''12'' да се симнат од
дневниот ред, точката ''5'' да биде разгледана како точка ''1'' а предложениот дневен
ред да се дополни со точка ''2'' - советнички прашања.

Предлогот за изменување и дополнување на дневниот ред беше усвоен со 14
гласа ''ЗА'' и 10 гласа ''ВОЗДРЖАН''.

За работата на седницата со 14 гласа ''ЗА'' и 10 гласа ''ВОЗДРЖАН'' беше
усвоен следниот:

Д  Н  Е  В  Е  Н    Р  Е  Д

1. Предлог - Одлука за одобрување на финансиски средства за надоместок на
трошоци за престој и исхрана на семејства од опожарени домови; и

2. Советнички прашања.

ПРВА ТОЧКА: Предлог - Одлука за одобрување на финансиски средства
за надоместок на трошоци за престој и исхрана на семејства од опожарени
домови.

Претседателот на комисијата за финансии и Буџет - д-р Сашо Кутлешовски,
поднесе извештај од седницата одржана на 15.10.2018 година.

Комисијата предлага Советот да го донесе следниот материјал:

 Предлог - Одлука за одобрување на финансиски средства за надоместок на
трошоци за престој и исхрана на семејства од опожарени домови (со измени во
текстот)

Член на Совет - Јорданчо Тодосиев (коалиција предводена од СДСМ):

Претседателе јас имав процедурална забелешка и согласно Деловникот
требаше да ми дадете предност, пред да го поканите претседателот на комисијата
за финансии и Буџет. Што се донесува до симнувањето на точките од дневниот ред,
јас ова го разбирам како следното: Се со цел стражарно да не биде приведен еден
член на советот на оштината, вие ги симнувате точките од дневен ред на кои
требаше да се расправа и по однос на детални урбанистички планови.

Претседателот на Советот отвори претрес по точката, никој не се јави за збор,
го заклучи претресот по точката и истата ја стави на гласање.

Советот ја донесе за одобрување на финансиски средства за надоместок на
трошоци за престој и исхрана на семејства од опожарени домови (со измените во
текстот), со 22 гласа ''ЗА''.

ВТОРА ТОЧКА: Советнички прашања.

(На предлог на Претседателот на Советот, прашањата кои се поставија
ќе бидат одговорени во писмена форма од страна на Градоначалникот на
општината)

Член на Совет - Андреа Најденовски (коалиција ''За подобра Македонија''):

До Градоначалник на Општина Гази Баба

1. Зошто и покрај заедничкиот договор се реши на чекор за донесување на одлука
за поништување на одлуката за распишување на изборите ?.

Член на Совет - Ристо Донев (коалиција ''За подобра Македонија''):

До Градоначалник на Општина Гази Баба

1. Дали се превзема нешто околу испуштањето на фекалиите покрај регионалниот
пат R 103 ?.

Член на Совет - д-р Сашо Кутлешовски (коалиција ''За подобра Македонија''):

До Градоначалник на Општина Гази Баба

1. На 11-та седница истото прашање беше поставено, го барав проектот за улица
Товарник кој сеуште не ми е доставен веќе 4 месеци. Зошто проектот сеуште не
ми е доставен ? Го барам во рок од 10 дена,

2. Дали и кога ќе се постави решетка на улица Среќко Пужалка со улица М.А Ченто
и на улица М.А Ченто со улица Палмиро Тољати и решетка на улица Ј.М.
Бригади ?,

3. До каде се постапките за изработка на проектот за атмосферска и фекална
канализација за улица Палмиро Тољати и асфалтирање на улицата, како и
проектот за нова водоводна мрежа ?.

Член на Совет - Милица Бубало (коалиција предводена од СДСМ):

До Градоначалник на Општина Гази Баба

1. Зошто 3 дена беше блокирана сметката на Општина Гази Баба ?.

Член на Совет - м-р Мартин Ристов (коалиција предводена од СДСМ):

До Градоначалник на Општина Гази Баба

1. Зошто граѓаните денес со нивното присуство на седницата беа изманипулирани ?,

Претседател на Совет - Тони Бојковски:

До Градоначалник на Општина Гази Баба

1. Зошто и покрај апелот на граѓаните од н.м Раштак и иницијативата за донесување
на одлука на минатата седница на советот од страна на ЈКП Гази Баба - 2007 -
Скопје, таму нема вода воопшто ?,

2. Зошто сеуште не è започнато со реализација на проект - Водоводна мрежа од
десната страна на н.м Булачани?,

3. Зошто во н.м Стајковци уште не се асфалтирани улиците чии трошоци претходно
се платени на ЈП Македонијапат?.

Член на Совет - Јорданчо Тодосиев (коалиција предводена од СДСМ):

До Градоначалник на Општина Гази Баба

1. До каде е постапката околу поврат на финансиските средства наплатени на
граѓаните за одводот во н.м Трубарево од фирмата АДОНИС која ги изведуваше
работите, за која фирма има информација дека е поведена стечајна постапка, ?,

2. До каде е постапката за приклучување на одводот во н.м Трубарево ?.

Член на Совет - Дијана Илиевска (коалиција ''За подобра Македонија''):

До Градоначалник на Општина Гази Баба

1. Кога на жителите од н.м Раштак ќе им се обезбеди вода како основен услов за
живот ?.

Член на Совет - Александар Трајковски (коалиција ''За подобра Македонија''):

До Градоначалник на Општина Гази Баба

1. Дали и со какво одобрение фирмата Електроелемент го гради објектот
изминатиот месец дена и повеќе на локација за која треба да се донесе ДУП ?

Член на Совет - Слаѓана Симеонова-Василковска (коалиција предводена од СДСМ):

До Градоначалник на Општина Гази Баба

1. За улицата Петре Филиповски - Гарката која води до ООУ Наум Наумовски-
Борче. До каде е постапката со изградбата на паркингот ?.

Дневниот ред беше исцрпен, Претседателот на Советот - Тони Бојковски ја
заклучи Петнаесеттата седница на Советот на Општина Гази Баба, во 14,15 часот.

ПРЕТСЕДАТЕЛ
НА СОВЕТ НА ОПШТИНА ГАЗИ БАБА,

Тони Бојковски


